ការសម្ភាសន៍របស់អ៊ុំប្រុសឈឿន ឈឿត
ក៖ អ្នកសម្ភាសន៍ឈ្មោះ ហេង សុវណ្ណនរិន្ទ    ខ៖ អ្នកត្រូវគេសម្ភាសន៍ឈ្មោះឈឿន ឈឿត
ពត៌មានសង្ខេបរបស់អ៊ុំប្រុសឈឿន ឈឿត
អ៊ុំប្រុសឈឿន ឈឿតមានអាយុ៦៤ឆ្នាំហើយឆ្នាំនេះ ឥឡូវគាត់មានមុខរបរជាអ្នកលក់
ដូងដើម្បីចិញ្ចឹមជីវិត។ គាត់មានបងប្អូនចំនួន៨នាក់តែសព្វថ្ងៃនៅរស់តែ៣នាក់ទេ ហើយ
គាត់ជាកូនទី២នៃក្រុមគ្រួសាររបស់គាត់។ កាលពីនៅក្មេងគាត់មិនបានរៀនសូត្រទេ
ដោយសារតែជីវភាពគ្រួសាររបស់គាត់ក្រីក្រណាស់ គាត់ត្រូបង្ខំចិត្តធ្វើការងារជាកម្មករ
ដើម្បីបានកម្រៃចិញ្ចឹមគ្រួសារគាត់។​ ហើយកាលពីសម័យប៉ុល ពតគាត់ត្រូវបានជម្លៀស
នៅស្រុកក្រឡាញ់នៅក្នុងខេត្តសៀមរាប ប៉ុន្តែកន្លែងសហករណ៍ដែលគាត់នៅណឹង
មានការហូបចុកគ្រប់គ្រាន់ដោយបរិភោគបាយខុសពីសហករណ៍ផ្សេងទៀតហើយមានថ្ងៃសម្រាកទៀត ធ្វើការ៩ថ្ងៃបានសម្រាក១ថ្ងៃហើយគេមានធ្វើនំចំណីឲ្យបរិភោគទៀត
នៅថ្ងៃសម្រាកនោះ។
ក៖ បាទជាដំបូងខ្ញុំសូមថ្លែងអំណរគុណដល់អ៊ុំដែលបានឲ្យខ្ញុំសម្ភាសន៍ពីប្រវិត្តរបស់
អ៊ុំហើយការសម្ភាសន៍ណឹងត្រូវបានរៀបចំដោយសាកលវិទ្យាល័យមួយដែលមានឈ្មោះថាព្រីហាំយ៉ង់ដែលនៅឯសហរដ្ឋអាមេរិក។ បាទ គោលបំណងរបស់សាកល
វិទ្យាល័យគឺចង់សម្ភាសន៍ប្រវិត្តប្រជាជនខ្មែរ ដើម្បីរក្សារទុកប្រវិត្តប្រជាជនខ្មែរយើងឲ្យ
កូនចៅជំនាន់ក្រោយរបស់អ៊ុំអាចស្គាល់ពីប្រវិត្តរបស់ជីដូនជីអ៊ុំហើយរៀនអំពីប្រ
វិត្តរបស់ពួកគាត់ណាអ៊ុំ បាទហើយចឹងនៅពេលដែលខ្ញុំសម្ភាសន៍អ៊ុំចប់ ខ្ញុំនឹង
ដាក់ការសម្ភាសន៏របស់អ៊ុំណឹងនៅក្នុងវេបសាយរបស់សាលាដែលមាន
ឈ្មោះថា www.cambodiaoralhistory.byu.edu ណាអ៊ុំ ចឹងតើអ៊ុំយល់ព្រម
ឲ្យខ្ញុំដាក់សម្ភាសន៍របស់អ៊ុំចូលទៅក្នុងវេបសាយរបស់សាលាទេអ៊ុំ?
ខ៖ បាទ ដាក់ម៉េចដាក់ទៅស្រេចតែលោកក្មួយទៅចុះ។
ក៖ បាទចឹងសម្រាប់ថ្ងៃខែដែលខ្ញុំសម្ភាសន៍អ៊ុំនេះគឺ នៅថ្ងៃទី០៥ ខែតុលា ឆ្នាំ២០២០ ហើយការសម្ភាសន៍នេះត្រូវបានធ្វើឡើងនៅភូមិធ្លកអណ្តូង សង្កាត់ស្លរក្រាម
ក្រុងសៀមរាប ខេត្តសៀមរាប ណាអ៊ុំ​ហើយខ្ញុំជាអ្នកសម្ភាសន៍ឈ្មោះហេង សុវណ្ណនរិន្ទ ហើយអញ្ចឹងខ្ញុំចង់ដឹងថាតើអ៊ុំមានឈ្មោះពេញឈ្មោះអ្វីដែរអ៊ុំ?
ខ៖ បាទឈ្មោះខ្ញុំអត់ដែលដូរឈ្មោះឈឿន ឈឿត
ក៖ ចុះអ៊ុំមានឈ្មោះហៅក្រៅទេអ៊ុំ?
ខ៖ អត់មានទេ
ក៖ ចុះអ៊ុំមានអាយុប៉ុន្មានហើយឆ្នាំណឹង?
ខ៖ ៦៤ឆ្នាំ។
ក៖ ចុះអ៊ុំចាំថ្ងៃខែកំណើតរបស់អ៊ុំជាបារាំងទេ?
ខ៖ ខ្ញុំកើតនៅថ្ងៃ៥កើត ខែផល្គុន អ កើតខែមាឃធំ ថ្ងៃសុក្រ។
ក៖ ចុះឆ្នាំអីដែរអ៊ុំឆ្នាំខ្មែរ?
ខ៖ ឆ្នាំចរ។
ក៖ ចុះបើឆ្នាំបារាំងវិញឆ្នាំណាដែរអ៊ុំ?
ខ៖ ខ្ញុំអត់ដឹងដែរ។
ក៖ ចុះអ៊ុំមានស្រុកកំណើតនៅឯណាដែរអ៊ុំ?
ខ៖ ស្រុកកំណើតនៅភូមិតាសេក តាសេកខាងជើងជាប់ទឹិកវិលនេះឯង។
ក៖ នៅសៀមរាបនេះទេ?
ខ៖ បាទ?
ក៖ ចុះអ៊ុំមានបងប្អូនប៉ុន្មាននាក់ដែរអ៊ុំ?
ខ៖ បងប្អូនខ្ញុំសព្វថ្ងៃនៅតែ៣នាក់ទេ។
ក៖ ចុះពីមុនមានប៉ុន្មាននាក់អ៊ុំ?
ខ៖ ពីមុនមាន៨នាក់។
ក៖ ចុះអ៊ុំជាកូនទីប៉ុន្មានដែរក្នុងក្រុមគ្រួសារអ៊ុំ?
ខ៖ ខ្ញុំកូនទី៤។
ក៖ ចុះអ៊ុំអាចរៀបរាប់ប្រាប់ឈ្មោះទាំងអស់របស់បងប្អូនអ៊ុំបានទេ? ទាំងអ្នកដែលនៅ
និងទាំងអ្នកដែលអត់បានៅចឹងណាអ៊ុំ
ខ៖ ទី១បង្អស់ឈ្មោះឆនភេទប្រុស ឈឿន ឆនភេទប្រុស ២ឈឿន ហឿមភេទស្រី
 ៣ឈឿន ហៀរ ៤គឺខ្ញុំណឹងឯង ៥គឺឈឿន ហ៊ន ៦ឈឿន សែន ៧ឈឿន សំ
៨ឈឿន ស្រីហៀបភេទស្រី។
ក៖ ចុះអាចប្រាប់បន្តិចបានទេថាកាលអ៊ុំនៅក្មេងៗ អ៊ុំចូលចិត្តធ្វើអ្វីខ្លះដែរជាមួយបង
ប្អូន?
ខ៖ អត់ដែលបាននៅទេទាល់តែធំដឹងក្តីខ្ញុំកម្មករគេរហូត ដើរធ្វើតែកាលីគេដើម្បីយក
លុយតិចតួចទុកចិញ្ចឹមបងប្អូន។
ក៖ ចុះអ៊ុំអត់ដែលនៅជុំបងប្អូនទេ?
ខ៖ អត់ងាយបានជុំទេព្រោះម៉ែឪខ្ញុំក្រណាស់។
ក៖ អ៊ុំអាចប្រាប់អំពីអឺពេលវេលាមួយ ឬក៏ពេលណាមួយដែលអ៊ុំចងចាំជាងគេកាលពី
នៅក្មេងណាអ៊ុំ? អាចប្រាប់បានទេអ៊ុំ?
ខ៖ ព្រោះខ្ញុំដូចជាភ្លេចដែរព្រោះតែកាលនោះខ្ញុំធំគ្រាន់ហើយចាំបានត្រឹមអាយុ១៥ឆ្នាំ
ខ្ញុំទៅធ្វើកម្មករគេនៅព្រៃទ័លនៅទន្លេយើងណា ហើយដល់ពេលស្រុកដាច់បានឡើង
មកវិញបានចូលចល័តបណ្តោយ។
ក៖ ចុះកាលណឹងអ៊ុំទៅធ្វើអ្វីដែរនៅព្រៃទ័ល?
ខ៖ គៀរត្រីឲ្យគេ គៀរត្រីតាមមាត់ព្រែកបាទ។
ក៖ កាលណឹងខ្ញុំលឺថាសំបូរត្រីណាស់មែនទេអ៊ុំ?
ខ៖ បាទកាលនោះសំបូរតែសព្វថ្ងៃរកមិនបានទេ។
ក៖ ខ្ញុំលឺចាស់ៗនិយាយខ្ញុំធ្លាប់សម្ភាសន៍អ្នកនៅភ្នំក្រោមដែរ អូសំបូរណស់ត្រី។
ខ៖ ត្រីដើរតែបាចថ្លុកក្របីក៏បានហូបដែរសព្វថ្ងៃរកមិនបានទេ។
ក៖ ចុះសព្វថ្ងៃនេះបងប្អូនរបស់អ៊ុំគាត់រស់នៅឯណាដែរអ៊ុំ?
ខ៖ នៅឆ្ងាយគ្នាដែរ ដែលរស់នៅ៣នាក់ណឹង១គេនៅម្ខាងបារាយណ៍ណោះ មួយទៅ
ឯភូមិអូរយើងជិតស្រុកកំពង់ក្តីនោះ ឆ្ងាយពីគ្នា។
ក៖ ចុះពួគាត់ប្រកបមុខរបរអ្វីដែរអ៊ុំ?
ខ៖ គាត់បោចល្ពាក់ធ្វើជាជៀលធ្វើជាអីលក់ដើម្បីចិញ្ចឹមជីវិត។
ក៖ ធ្វើល្ពាក់?
ខ៖ បាបធ្វើជៀល។
ក៖ ចុះម្តាយរបស់អ៊ុំមានឈ្មោះអ្វីដែរអ៊ុំ?
ខ៖ ម្តាយខ្ញុំឈ្មោះទុយ ឆែវា ជីតាឈ្មោះទុយ ម្តាយឈ្មោះឆែវ។
ក៖ ចុះឪពុកវិញមានឈ្មោះអ្វីដែរអ៊ុំ?
ខ៖ ឪពុកខ្ញុំខាងឪហា?
ក៖ បាទ ឪពុករបស់អ៊ុំណា?
ខ៖ ឪពុកខ្ញុំឈ្មោះឈឿន  បើឪពុករបស់អ៊ុំខ្ញុំឈ្មើនីម។
ក៖ ចុះស្រុកកំណើតគាត់នៅឯណាដែរអ៊ុំ?
ខ៖ ស្រុកកំណើតគាត់នៅឯតាសេកណឹងឯង។
ក៖ នៅតាសេកទាំងអស់គ្នា?
ខ៖ បាទ អត់ទេយាយម៉ែខ្ញុំនៅខាងទៅភូមិជ័យ ភូមិជ័យយើងខាងលិចទឹកវិល។
ក៖ ប៉ុន្តែអ្នកសៀមរាបទាំងអស់គ្នាទេ?
ខ៖ បាទ។
ក៖ ចុះម្តាយរបស់អ៊ុំជាមនុស្សឬកាចដែរអ៊ុំ?
ខ៖ អត់កាចទេ ពុកខ្ញុំក៏អត់កាចដែរ គាត់រស់នៅតាមវាសនារបស់គាត់ដើម្បីចិញ្ចឹមកូន ដល់កូនធំឡើងត្រូវតែធ្វើកម្មករដើម្បីសងគុណគាត់វិញ គាត់ក្រណាស់ពីមួយឆ្នាំទៅ
មួយឆ្នាំមិនដែលបានហូបស្រូវគ្រប់
ក៖ ចុះកាលណឹងពួកគាត់ប្រកបការងារអ្វីដែរដើម្បចិញ្ចឹមជីវិត?
ខ៖ ធ្វើស្រែ។
ក៖ ធ្វើស្រែសុទ្ធម៉ងអ៊ុំ?
ខ៖ បាទធ្វើស្រែសុទ្ធ បាទហើយក្រៅស្រែគាត់ធ្វើល្ពាក់ ជៀលគាត់ណឹង។
ក៖ ចុះឪពុកអត់មានឡើងត្នោតឡើងអីទេអ៊ុំ?
ខ៖ អត់ទេ។
ក៖ ចុះអ៊ុំមានចងចាំសាច់រឿងទាក់ទងជាមួយឪពុកម្តាយរបស់អ៊ុំទេថា កាលពីក្មេងមក
ឃើញឪពុកម្តាយធ្វើអីខ្លះចឹងណាអ៊ុំ?
ខ៖ ចាំបានតែកន្លែងដែលគាត់ធ្វើស្រែ ហើយនិងល្ពាក់ជៀលប៉ុណ្ណោះបាទមានធ្វើអីទេ
តាំងពីខ្ញុំធំដឹងក្តីមកគាត់អត់ដែលមានធ្វើអីទេ អត់ដែលមានទៅចងសន្ទូចអីឯណាទេ
ជំនាញរបស់គាត់តែប៉ុណ្ណោះ ហើយនិងមើលគោបន្តិចបន្តួចប៉ុណ្ណោះឯង។
ក៖ ចុះយាយតាខាងម្តាយមានឈ្មោះអ្វីដែរអ៊ុំ?
ខ៖ ឈ្មោះទុយ។
ក៖ តាទុយ?
ខ៖ បាទ។
ក៖ ចុះយាយ?
ខ៖ យាយឈ្មោះយាយអយ។
ក៖ ចុះខាងឪពុកវិញ?
ខ៖ ខាងឪពុកឈ្មោះតានីម។
ក៖ តានីមយាយអីដែរអ៊ុំ?
ខ៖ ឈ្មោះយាយកែវ។
ក៖ ចុះពេលដែលអ៊ុំកើតមកទាន់យាយតារបស់អ៊ុំទេ?
ខ៖ អត់ទាន់ទេ បើកើតទាន់ទាន់តែយាយខាងម្តាយ បើខាងឪពុកកើតអត់ទាន់ទេ។
ក៖ ចុះលោកពូអាចប្រាប់បន្តិចបានទេថាកាលនៅក្មេងៗណឹងធ្វើអ្វីខ្លះដែរជាមួយយាយ
តា?
ខ៖ អត់ទេអត់ដែលបានធ្លាប់ធ្វើអីជាមួយគាត់ទេគ្រាន់ស្រោចថ្នាំស្រោចអីឲ្យគាត់ដែល
គាត់ដាំ។
ក៖ ចុះអ៊ុំរស់នៅខេត្តសៀមរាបនេះតាំងតែពីអ៊ុំកើតមកម៉ងអ៊ុំនែ?
ខ៖ បាទ។
ក៖ ចុះអ៊ុំមានបងប្អូនឬសាច់ញាតិណាដែលរស់នៅក្រៅប្រទេសទេអ៊ុំ?
ខ៖ អត់មានទេ បាទអត់។
ក៖ ចុះភរិយារបស់អ៊ុំមានឈ្មោះអ្វីដែរអ៊ុំ?
ខ៖ ឈ្មោះហ៊ាន វ៉ុន សព្វថ្ងៃបច្ចុប្បន្នខ្ញុំនៅភូមិស្វាយ ឃុំខ្នាតអត់បាននៅនឹងភូមិកំណើត
ទេ។
ក៖ ចុះភរិយាអ៊ុំ ប្រពន្ធអ៊ុំមានឈ្មោះអ្វីដែរអ៊ុំ?
ខ៖ ឈ្មោះ ហ៊ាន វ៉ុន។
ក៖ ចុះអ៊ុំមានរៀបអាពាហ៍ពិពាហ៍ណឹងជាមួយភរិយអ៊ុំនៅឆ្នាំណាដែរអ៊ុំ?
ខ៖ អត់ទេបានដោយការ ពីប្រពន្ធមុនបានៅដាច់ឆ្នាំ១៩៧៩ ដល់ប្រពន្ធក្រោយនេះបាន
ដោយអត់មានរៀបអីទេគឺបានបណ្តោយ មេម៉ាយទាំងអស់គ្នា។
ក៖ ហើយចុះប្រពន្ធអ៊ុំកាលនៅឆ្នាំ៧៩ណឹងបានអីក៏?
ខ៖ គាត់ឈឺខ្លះពេកបានស្លាប់។
ក៖ អរ មានន័យថាប្រពន្ធមុខរបស់អ៊ុំបានចែកឋានហើយបន្ទាប់មកអ៊ុំមានក្រុមគ្រួសារ
ក្រោយនេះទៀត ចុះប្រពន្ធមុនរបស់អ៊ុំឈ្មោះអ្វីដែរអ៊ុំ?
ខ៖ ឈ្មោះថៃ រឿត។ 
ក៖ អញ្ចឹងមានន័យថាការស្រលាញ់គ្នារបស់អ៊ុំជាមួយប្រពន្ធក្រោយណឹងគឺធ្វើឡើង
ដោយចិត្តខ្លួនឯងមែនទេអ៊ុំ?
ខ៖ បាទ។
ក៖ ចុះអ៊ុំហេតុអ្វីក៏ជ្រើសរើសរស់នៅជាមួយប្រពន្ធឥឡូវណឹងដែរអ៊ុំ?
ខ៖ មុខដំបូងខ្ញុំឃើញគាត់មេម៉ាយទៅអ្នកបានខ្លះទំងន់៧ ៨ខែរត់ចោលបាត់ ខ្ញុំលេង
សាកមើល សាកមើលជាប់ដល់ឥឡូវ ឥឡូវខ្ញុំដាបដែរណាព្រោះខ្ញុំចិញ្ចឹមកូនគាត់ បម្រើ
កូនគាត់បានធំហើយគាត់មិនសូវគាំទ្រខ្ញុំទេ ហើយពេលខ្ញុំឈឺដូចរកបានបន្តិចបន្តួច
ណឹងខ្ញុំទៅដេកពេទ្យខ្លួនឯង លុយខ្លួនឯងអត់មានអ្នកណាជួយមើលខ្ញុំទេខ្ញុំជិះកង់ទៅ
កន្លែងពេទ្យខ្លួនឯង ហើយខ្ញុំស្គាល់ពេទ្យតែ១ខ្ញុំមិនដែលឈឺបានដេកពេទ្យ ខ្ញុំស្គាល់តែ
ពេទ្យអ្នកភូមិមួយ តែមិនដែលស្គាល់ពេទ្យណាទេមិនដែលឈឺបានទៅពេទ្យផង។
ក៖ អ៊ុំធ្វើការចឹងទៅបែកញើសចឹងមិនសូវឈឺប៉ុន្មានទេ ចុះអ៊ុំចេះអាន និងចេះសរសេរ
អក្សរខ្មែរអត់អ៊ុំ?
ខ៖ ខ្ញុំអក្សរចប់ហើយខ្ញុំធ្វើតែកម្មករគេមិនដែលបានទៅរៀនឯណា។
ក៖ អ៊ុំអត់បានចូលរៀនសោះម៉ងកាលនៅក្មេង?
ខ៖ អត់។
ក៖ ចុះអ៊ុំអត់មានចេះអង់គ្លេសអីទេអ៊ុំ?
ខ៖ អត់ទាំងអស់ តែខ្មែរមិនចេះផងទៅចេះអង់គ្លេសម៉េចកើត។
ក៖ ចុះអ៊ុំមានមិត្តភិក្ត ឬក៏ខ្លើរដែលធំធាត់មកជាមួយនៅដល់ឥឡូវទេអ៊ុំ?
ខ៖ អត់មានទេ។
ក៖ តែម្នាក់ឯង?
ខ៖ តែម្នាក់ឯង។
ក៖ អញ្ចឹងលោកអ៊ុំធ្លាប់បានធ្វើស្រែចំការទេអ៊ុំ?
ខ៖ ស្រែធ្វើដល់ធ្វើចិញ្ចឹមកូនគាត់ធំទៅបានស្រឡះអស់ទៅប្រពន្ធក្រោយណា ហើយក៏
គាត់រករឿងជាមួយខ្ញុំទៅក៏គាត់ដកស្រែអស់ ខ្ញុំខំយកទ្រព្យពីម៉ែឪទៅណាមុននឹងម៉ែឪខ្ញុំ
ស្លាប់ខ្ញុំខំយកទៅធ្វើស្រែដល់ពេលកាប់បានស្រឡះគាត់រករឿងទោរខ្ញុំឡើងចាស់ដៃ
ទុកឲ្យកូនដកស្រែអស់ សំណាងហើយថ្ងៃនេះខ្ញុំបានមកជួបក្មួយប្រុស កុំអីណឹងគេចាប់
អ៊ុំដាក់គុកតាំងពីប៉ុន្មានខែមុន អ៊ុំអត់់មានរឿងអីទេអ៊ុំុុមកពីចាក់សាំងម៉ូតូវិញ ឃើញគេ
ទៅថ្ងៃប្រហែលកម្ពស់ប៉ុននេះសួរគេទៅគេថាទៅណាច្រើនមាំម្ល៉េះ ថាមកនេះឯង ថាមកធ្វើអី ថាគេឲ្យមក ថាមកចាប់ខ្ញុំដឹងបើថាមកចាប់ខ្ញុំក៏ចាប់ទៅចុះព្រោះខ្ញុំអត់មាន
រឿងទៅវ៉ៃអ្នកណាខ្ញុំអត់ចេះវ៉ៃទេ បើថាចាប់ក៏ចាប់ទៅ ខ្ញុំអត់មានអីទេមានតែខោអាវ
ណឹងមួយយកទៅណាក៏យកទៅខ្ញុំថាចឹង គេថាមិនបាច់និយាយទេទៅដេកទៅ ខ្ញុំទៅ
ដេកក្រោមម្លប់ឈើហើយផ្ទះនោះផ្ទះធំណាស់ណា ទៅដេកក្រោមម្លប់ឈើទៅដកអត់
គេរិះគន់ចេះចុះខ្ញុំចេញទៅដេកនៅម្លប់ឈើទេ ភ្លៀងមករងាដូចកូនសត្វ ខ្ញុំនិយាយទៅ
សឹងតែមិនហ៊ានសម្ភាសន៍ជាមួយវាអន់ពេកហើយក៏វាពិបាកចិត្តដែរ។
ក៖ បាទអរគុណច្រើនដែលបានចែកចាយជាមួយខ្ញុំ ចុះអ៊ុំអាចប្រាប់បន្តិចបានទេថាការ
ធ្វើស្រែចំការណឹងមានលំបាកយ៉ាងម៉េចដែរដើម្បីឲ្យក្មេងជំនាន់ក្រោយដឹងចឹងណាអ៊ុំ?
ខ៖ អារឿងធ្វើស្រែចំការអត់មានពិបាកទេសម្រាប់ខ្ញុំ អត់មានពិបាកទេគ្រាន់តែយើង
មើលតែព្រោះហើយនិងមើលទឹក ព្រោះហើយនិងមើលទឹកតែប៉ុណ្ណោះ ហើយខ្ញុំរក
លុយបន្តិចបន្តួចបានទិញម៉ាស៊ីនទឹកប៉ូមដោយខ្លួនឯងអត់មានពិបាកទេ ពិបាកជីកប្រ
ឡាយវាកើតធម្មតា។
ក៖ ចឹងតាំងពីក្មេងមកអ៊ុំធ្លាប់ប្រកបការងារអ្វីខ្លះដែរដើម្បីចិញ្ចឹមជីវិត? អ៊ុំអាចរៀបរាប់
បន្តិចបានទេ?
ខ៖ ពីក្មេងមកខ្ញុំចេះតែដូចខ្ញុំនិយាយពីដើមចឹងថាទៅធ្វើកម្មករគេដើម្បីយកម្រៃឲ្យម៉ៃ
ឪទិញអង្គរហូបតែប៉ុណ្ណោះ មានទៅធ្វើការអីធំដុំទេគ្រាន់តែឃ្វាលគោឃ្វាលក្របី 
ក្របីមួយហ្វូងៗ។
ក៖ ចឹងមានន័យថាអ៊ុំមានអាជីវកម្មលក្ខណៈគ្រួសារដូចជា ចិញ្ចឹមគោ ចិញ្ចឹក្របី ចិញ្ចឹមជ្រូកមែនដែរអ៊ុំ?
ខ៖ បាទ។
ក៖ នៅក្នុងជីវតអ៊ុំ តើអ៊ុំគិតថាពេលណាដែលជាពេលវេលាពិបាកបំផុតក្នុងជីវតដែរអ៊ុំ?
ខ៖ ពេលនេះឯងជាពេលដែលត្រូវពិបាក ណាមួយប្រពន្ធគេទៅតាមកូនគេ គេមិនសូវ
គាំទ្រដូចខ្ញុំនិយាយថាពេលណាខ្ញុំឈឺខ្ញុំទៅពេទ្យខ្លួនឯង ហើយខ្ញុំរកបបរនេះខ្ញុំបាន
បន្តិចបន្តួចខ្ញុំឲ្យខ្លះខ្ញុំទៅត្តខ្លះខ្ញុំទុកចាយខ្លួនឯងខ្លះ
មានតែប៉ុណ្ណោះទេ។
ក៖ ចុះពេលណាដែលអ៊ុំគិតថាជាពេលដែលអ៊ុំសប្បាយចិត្តជាងគេក្នុងជីវិតដែរអ៊ុំ?
ខ៖ រកមិនទាន់ឃើញទេ។
ក៖ រកមិនទាន់ឃើញទេអ៊ុំណ? កំពុងតែរករាល់ថ្ងៃ?
ខ៖ បាទ មិនទាន់ដឹងថាពេលណាដែលសប្បាយទេ។
ក៖ ចុះកាលនៅសម័យប៉ុល ពតវិញអ៊ុំជម្លៀសទៅណាដែរអ៊ុំដំបូងគេអ៊ុំ?
ខ៖ ជម្លៀសទៅក្រឡាញ់។
ក៖ ហើយភាគច្រើនគេឲ្យអ៊ុំធ្វើការអ្វីដែរអ៊ុំ?
ខ៖ លើកតែភាគច្រើនទៅក្រឡាញ់លើកតែភ្លឺស្រែ ស្ទូងអត់ដែលបានស្ទូងទេលើកតែភ្លឺ
ស្រែ ហើយនិងបិទទំនប់ដូចជាទំនប់ស្ពានស្រែងទំនប់ដូចថាឆ្ងាយៗធំៗ។
ក៖ ចុះការហូបចុកនៅសម័យណឹងបែបណាដែរអ៊ុំ?
ខ៖ សម័យនោះនៅក្រឡាញ់ហូបស្រួលជាងហូបនៅសៀមរាប។
ក៖ អញ្ចឹងមានន័យថាអ៊ុំហូបបាយមែនទេអ៊ុំ?
ខ៖ បាទ ហូយបានហើយក្នុង១០ថ្ងៃគេសម្រាក១ថ្ងៃ យើងឧទាហរណ៍ថាយើងធ្វើការ៩
ថ្ងៃយើងសម្រាកមួយថ្ងៃ ក្នុងមួយខែសម្រាក៣ថ្ងៃ។
ក៖ កន្លែងខ្លះធ្វើការច្រើនថ្ងៃហើយអត់មានឈប់មួយថ្ងៃទៀត ហូបបរបទៀត។
ខ៖ អត់ទេពេលណាដែលគេឈប់គេធ្វើនំចំណីយើងហូបធម្មតា ហើយហូបបាយអត់
មានហូបបរបដូចនៅនេះទេ ហើយគេប្រើមានថ្ងៃសម្រាកដូចខ្ញុំនិយាយមិញថា ក្នុង៩
ថ្ងៃយើងសម្រាកមួយថ្ងៃក្នុងមួយខែយើងសម្រាក៣ដង។
ក៖ បាទ ណឹងហើយខ្ញុំលឺចាស់ៗនិយាយកន្លែងពិបាក កន្លែងខ្លះមិនសូវពិបាកប៉ុន្មានទេ
គ្រាន់តែយើងធ្វើការឲ្យតែត្រឹមត្រូវទៅបានហើយអ៊ុំ។
ខ៖ ហើយពេលដែលសម្រាកមួយថ្ងៃនោះដើរទៅណាដើរទៅ ទៅលេងសហករណ៍
ណាទៅបានឲ្យតែល្ងាចឡើងមកវិញកុំតែដើរទៅលួចទេ អត់អីទេ។
ក៖ ចុះបើកាលណឹងអ្នកលួចបានទោសបែបណាដែរអ៊ុំ?
ខ៖ អ្នកលួចជួនកាលក៏គេលើកអនុគ្រោះឲ្យណា ជួនកាលបើយើងមិនកែគេមិនឈ្នះ
ទ្រាំគេយកយើងទៅសម្លាប់តែម្តង។
ក៖ ដោយសារគេអប់រំដែរ?
ខ៖ គេធ្វើយើង២ ៣ដងហើយយើងអត់តាមគេហើយអត់ស្តាប់។
ក៖ អញ្ចឹងអ៊ុំធ្លាប់បានឃើញមានគេចាប់ចងឬក៏ធ្វើវាយដំអីទេអ៊ុំ?
ខ៖ ធ្លាប់ឃើញដែរនៅសៀមរាបធ្លាប់ឃើញបើទៅក្រឡាញ់អត់ដែលឃើញទេ នោះ
គេចាប់លាក់ការណ៍សម្ងាត់បស់គេ ឃើញដែរអាកាលជិតដាច់ហើយយើងឆ្នាំ៧៩នេះ
ឃើញដែរឃើញចាប់ពួកអ្នកស្រុកទាំងគ្រួសារៗដឹករទេះដឹកទៅសម្លាប់ចោលដាច់
ពូជអត់មានទុកមួយទេ បើថាយើងនៅសៀមរាបអីខុសប្តីយកប្តី ខុសប្រពន្ធយកប្រពន្ធ
នៅឯនោះខុសតែកូនក្មេងតូចមួយយកទៅទាំងអស់ចប់អត់មាននិយាយ។
ក៖ ចុះអ៊ុំជម្លៀសបានប៉ុន្មានកន្លែងដែរអ៊ុំសម័យប៉ុល ពតណឹង?
ខ៖ ជម្លៀសបានតែមួយកន្លែងណឹងឯង។
ក៖ នៅតែក្រឡាញ់ទេ?
ខ៖ បាទនៅ២ឆ្នាំ។
ក៖ អញ្ចឹងតាំងពីក្មេងមកអ៊ុំធ្លាប់មានក្តីស្រម៉ៃថាធំឡើងចង់ធ្វើអ្វីទេអ៊ុំ?
ខ៖ អត់ដែល។
ក៖ អត់ដែលថាស្រម៉ៃឡើងឧទាហរណ៍។
ខ៖ នឹកឃើញថារៀនប៉ុន្តែដល់ក្រពេកអត់បានរៀនទៅវាហួសសម័យបាត់ ប្អូនខ្ញុំគេបាន
នាយកអីខ្ញុំអត់ចេះអក្សរអីអត់ ប៉ុន្តែស្លាប់ហើយ នាយកសាលាយើងនៅទឹកវិលណឹង។
ក៖ នៅទឹកវិលណឹង?
ខ៖ បាទ។
ក៖ ទាក់ទងជាមួយចំណង់ចំណូលចិត្តអ៊ុំម្តង អ៊ុំចូលចិត្តពិសាម្ហូបអ្វីជាងគេដែរតាំង
ពីក្មេងមក?
ខ៖ មិនដឹងថាម្ហូបអីទេខ្ញុំ អ្នកស្រែយើងមានតែសម្លរម្ជូរព្រលិត។
ក៖ ចុះអ៊ុំចូលចិត្តស្តាប់បទចម្រៀងអីទេកាលពីនៅក្មេង?
ខ៖ នៅក្មេងស្តាប់តែចម្រៀងចាស់ទេ។
ក៖ អ៊ុំចូលចិត្តលោកតាស៊ិន ស៊ីសាមុត?
ខ៖ បាទ អស់សព្វថ្ងៃអត់សូវចូលចិត្ត។
ក៖ ចុះកាលដែលអ៊ុំចូលចិត្តណឹង ចូលចិត្តបទមួយណាដែរអ៊ុំ?
ខ៖ ដូចថាបទសែនស្រណោះអីដូចថាបទមានន័របស់គាត់។
ក៖ ចុះអ៊ុំចេះលេងឧបរកណ៍តន្រ្តីទេអ៊ុំ?
ខ៖ អត់ទេខ្ញុំអត់ដែលលេងទេ។
ក៖ ចុះតាំងពីក្មេងមកអ៊ុំធ្លាប់បានលេងល្បែងប្រជាប្រិយអីតាមវត្តនិងគេទេ?
ខ៖ គ្រាន់តែលេងបោះឈូងតិចតួច។
ក៖ លេងបោះឈូងទៅមើលក្រមុំៗហីអ៊ុំ?
ខ៖ បាទ។
ក៖ ចុះមកដល់សព្វថ្ងៃណឹងអ៊ុំមានកូនចៅប៉ុន្មាននាក់ហើយអ៊ុំ?
ខ៖ ខ្ញុំមានតែកូនប្រពន្ធមុខតែមួយ។
ក៖ ហើយចុះគាត់សព្វថ្ងៃនៅឯណាដែរអ៊ុំ៊?
ខ៖ បានគ្រួសារនៅជិតវត្តប្រមារនៅខាងភូមិក្របីរៀល។
ក៖ ចុះអ៊ុំមានចៅនៅអ៊ុំ?
ខ៖ មាន២ ចៅប្រុស។
ក៖ អញ្ចឹងជាចុងបញ្ចប់នេះអ៊ុំមានអ្វីចង់ផ្តាំផ្ញើរទៅកាន់កូនចៅជំនាន់ក្រោយរបស់អ៊ុំ
អត់? ថាពួកគាត់គួរតែធ្វើជាមនុស្សបែបណា ឬក៏រស់នៅយ៉ាងម៉េចក្នុងសង្គមចឹងណា
អ៊ុំ?
ខ៖ អាណឹងទាល់តែខ្ញុំទៅសម្ភាសន៍វាបានខ្ញុំប្រាប់វាដោយខ្លួនឯង។
ក៖ បាទ អេអ៊ុំអាចផ្តាំប្រាប់ទុកក្នុងនេះក៏បានដែរទុកជាកេរ្ត៍ដំណែលដល់ពួកគាត់ 
ឧទាហរណ៍ថាពួកគាត់កំពង់តែស្តាប់យើងឥឡូវនេះ។
ខ៖ បានជាខ្ញុំមិនដឹងផ្តាំម៉េចទេផ្តាំថាបើសិនជាចៅមានសុភមង្គលកុំឲ្យដូចតា 
ចៅតស៊ូបានគ្មានន័យទេប្រពន្ធដែលមេម៉ាយមានកូន យើងចិញ្ចឹមកូនគេឲ្យតែ
ធំទៅមុខតែគេលែងស្គាល់យើងហើយខ្ញុំផ្តាំបុ៉ណ្ណេះផ្តាំចៅអត់ចង់ទៅណាទេចង់តែ
នៅមើលចៅខ្ញុំទៅគំរូចៅណឹងដូចខ្ញុំដែរឬអត់ព្រោះខ្ញុំសព្វថ្ងៃកំពុងតែតឹងធ្រូងខ្លាំង
ណាស់ សឹងតែនិងដោះស្រាយលែងចេញ។
ក៖ មានអ្វីទៀតទេអ៊ុំ?
ខ៖ មានប៉ុណ្ណោះឯងហើយនិងមើលកូនខ្ញុំកុំឲ្យតែថាធ្វើបាបចៅតែប៉ុណ្ណោះ កូនរបស់គេ
មែនតែវាជាសាច់ចៅរបស់ខ្ញុំ។
ក៖ បាទអរគុណច្រើនអ៊ុំដែលបានចំណាយពេលវេលាសម្ភាសន៍ជាមួយខ្ញុំ ខ្ញុំសូមជូនពរ
ឲ្យអ៊ុំមានសុខភាពល្អ មានសុភមង្គលហើយនិងមានភាពរីកចម្រើននិងមានសុវត្ថិភាព
ពេលធ្វើដំណើរអ៊ុំណា។
ខ៖ សាធុ សាធុ។
ក៖ បាទអ៊ុំបាទ។
